
[An tiontú oifigiúil]

Acht do leasú an Achta um Pleanáil agus Forbairt, 2000 i ndáil leis an mBord Pleanála 
a cheapadh agus le gnó an Bhoird Pleanála a chur i gcrích go héifeachtúil agus, d’fhonn 
soláthar tithíochta ar thailte atá ar úinéireacht ag údaráis áitiúla agus ag údaráis stáit áirithe 
a éascú agus a luathú, do dhéanamh socrú gur forbairt dhíolmhaithe forbairt tithíochta 
áirithe ar thailte den sórt sin, agus do leasú an Achta Imeall Trágha, 1933.

[20 Nollaig 2022]
Achtaítear ag an Oireachtas mar a leanas:

CUID 1

RéamhRáiteach agus gineaRálta

Gearrtheideal, comhlua agus tosach feidhme

1. (1) Féadfar an tAcht um Pleanáil agus Forbairt agus um Imeall Trá (Leasú), 2022 a ghairm 
den Acht seo.

 (2) Folaíonn an comhlua na hAchtanna um Pleanáil agus Forbairt, 2000 go 2022 Cuid 2 
den Acht seo.

 (3) Féadfar na hAchtanna Imeall Trá, 1933 go 2022 a ghairm de Chuid 3 den Acht seo agus 
de na hAchtanna Imeall Trá, 1933 go 2021, le chéile.

 (4) Tiocfaidh an tAcht seo, seachas Cuid 3, i ngníomh cibé lá nó laethanta a cheapfaidh an 
tAire Tithíochta, Rialtais Áitiúil agus Oidhreachta le hordú nó le horduithe i gcoitinne 
nó faoi threoir aon chríoch nó foráil áirithe agus féadfar laethanta éagsúla a cheapadh 
amhlaidh chun críoch éagsúil agus le haghaidh forálacha éagsúla.

CUID 2

leasú aR an acht um Pleanáil agus FoRbaiRt, 2000

Míniú (Cuid 2)

2. Sa Chuid seo, ciallaíonn “Acht 2000” an tAcht um Pleanáil agus Forbairt, 2000.

Leasú ar alt 4 d’Acht 2000

3. Leasaítear alt 4(1) d’Acht 2000 tríd an mír seo a leanas a chur isteach i ndiaidh mhír (f):

  “(fa) forbairt lena mbaineann alt 179A;”.

Leasú ar alt 104 d’Acht 2000

4. Leasaítear alt 104 d’Acht 2000—

  (a) tríd an bhfo-alt seo a leanas a chur in ionad fho-alt (1):

 “(1) Faoi réir fho-alt (2), is iad a bheidh ar an mBord cathaoirleach agus 
cibé líon gnáthchomhaltaí, suas le huasmhéid 14, a cheapfaidh an tAire 
ag féachaint do líon agus do chineál na n-iarratas, na n-achomharc, na 
dtarchur nó na nithe eile is cúram don Bhord.”,

  (b) tríd an bhfo-alt seo a leanas a chur in ionad fho-alt (2):

 “(2) Féadfaidh an tAire, le hordú, líon na ngnáthchomhaltaí a mhéadú os cionn 
14 i gcás ina mbeidh sé nó sí den tuairim go bhfuil líon na n-iarratas, na 
n-achomharc, na dtarchur nó na nithe eile is cúram don Bhord ar leibhéal 
de shórt gur gá comhalta nó comhaltaí breise den Bhord a cheapadh chun 
a chumasú don Bhord a dhualgas agus a chuspóirí faoi alt 37J, 126, 126A, 
177C, 177E nó 221, nó faoi alt 47E d’Acht 2001, a chomhlíonadh.”,

  (c) trí fho-alt (3) a scriosadh,

  (d) i bhfo-alt (4)—

   (i) tríd an mír seo a leanas a chur in ionad mhír (a):

  “(a) D’ainneoin fho-alt (2), i gcás ina mbeidh an tAire den tuairim gur cóir 
gnáthchomhalta breise amháin, nó níos mó ná gnáthchomhalta breise 
amháin, a cheapadh ar bhonn práinne de bharr líon na n-iarratas, 
na n-achomharc, na dtarchur nó na nithe eile is cúram don Bhord, 
féadfaidh an tAire, faoi réir mhíreanna (b) agus (c), duine amháin, 
nó níos mó ná duine amháin, is duine cuícháilithe i dtuairim an Aire, 
a cheapadh ar bhonn sealadach as measc daoine atá, nó a bhí tráth, 
ina státseirbhísigh bhunaithe chun críocha Achtanna Rialaithe na 
Státseirbhíse, 1956 go 2005, ina seirbhísigh phoiblí bhunaithe i 
ngníomhaireachtaí stáit nó ina bhfostaithe de chuid an Bhoird,”,

    agus

   (ii) i mír (c), trí “, agus ní mó, aon tráth áirithe, ná trian de líon iomlán na 
ngnáthchomhaltaí líon na ngnáthchomhaltaí a cheapfar faoin bhfo-alt seo” a 
scriosadh.

Leasú ar alt 105 d’Acht 2000

5. Leasaítear alt 105 d’Acht 2000—

  (a) i bhfo-alt (8), trí “ceapachán faoi alt 105A nó” a chur isteach i ndiaidh “Ach amháin 
i gcás”, agus

  (b) i bhfo-alt (12), trí “(seachas cathaoirleach arna cheapadh nó arna ceapadh ar bhonn 
eatramhach faoi alt 105A)” a chur isteach i ndiaidh “sealbhóidh an cathaoirleach”.

Cathaoirleach a cheapadh ar bhonn eatramhach

6. Leasaítear Acht 2000 tríd an alt seo a leanas a chur isteach i ndiaidh alt 105:

“105A. (1) I gcás nach mbeidh aon chathaoirleach arna cheapadh nó arna ceapadh 
faoi alt 105, féadfaidh an Rialtas, faoi réir fho-ailt (2) agus (3), duine, 
is duine cuícháilithe i dtuairim an Rialtais, a cheapadh chun bheith ina 
chathaoirleach nó ina cathaoirleach ar feadh tréimhse nach faide ná 12 
mhí as measc daoine atá, nó a bhí tráth, ina státseirbhísigh bhunaithe chun 
críocha Achtanna Rialaithe na Státseirbhíse, 1956 go 2005, ina seirbhísigh 
phoiblí bhunaithe i ngníomhaireachtaí stáit nó ina bhfostaithe de chuid an 
Bhoird.

 (2) D’ainneoin fho-ailt (1) agus (3), scoirfidh duine a cheapfar chun bheith ina 
chathaoirleach nó ina cathaoirleach faoin alt seo de bheith i seilbh oifige 
ar chathaoirleach a cheapadh ag an Rialtas faoi alt 105.

 (3) Beidh feidhm ag fo-ailt (11), (13), (14) agus (15) d’alt 105 maidir le 
cathaoirleach a cheapfar faoi fho-alt (1).

 (4) Maidir le duine a cheapfar chun bheith ina chathaoirleach nó ina 
cathaoirleach faoin alt seo agus a scoirfidh de bheith i seilbh oifige de réir 
fho-alt (1) nó (2), féadfaidh an Rialtas é nó í a athcheapadh le haghaidh an 
dara téarma faoi fho-alt (1) nó féadfaidh an Rialtas é nó í a cheapadh de 
réir alt 105.”.

Leasú ar alt 106 d’Acht 2000

7. Leasaítear alt 106 d’Acht 2000—

  (a) tríd an bhfo-alt seo a leanas a chur in ionad fho-alt (1):

 “(1) Cinnteoidh an tAire, a mhéid is indéanta—

  (a) maidir le gnáthchomhaltaí an Bhoird, gur daoine iad ag a bhfuil, 
i dtuairim an Aire, taithí shásúil, nó meascadh sásúil de thaithí agus 
d’eolas, ar sholáthar bonneagair, ar thithíocht, ar phleanáil fhisiciúil, 
ar fhorbairt inmharthana, ar ailtireacht, ar oidhreacht, ar ghnóthaí 

cd.2 a.4

pobail, ar ghnóthaí sóisialta, ar phleanáil, ar an gcomhshaol, ar chúrsaí 
mara, ar athrú aeráide, ar an dlí agus ar rialachas corparáideach, agus

  (b) go mbeidh cóimheá chothromasach ann idir fir agus mná i measc na 
ngnáthchomhaltaí.”,

  (b) tríd an bhfo-alt seo a leanas a chur in ionad fho-alt (2):

 “(2) Déanfaidh an tAire nós imeachta oiriúnach, neamhspleách, oibiachtúil 
agus trédhearcach (agus féadfaidh bunú coiste a bheith ar áireamh air sin) 
a bhunú ar dá réir a fhéadfar moltaí a chur faoi bhráid an Aire i ndáil le 
gnáthchomhaltaí den Bhord a cheapadh.”,

  (c) tríd an bhfo-alt seo a leanas a chur in ionad fho-alt (3):

 “(3) Féadfaidh an tAire rialacháin a dhéanamh lena ndéanfar foráil maidir le 
cibé nithe a mheasfaidh an tAire is gá chun an nós imeachta dá dtagraítear 
i bhfo-alt (2) a bhunú, lena n-áirítear, i gcás go mbunófar coiste faoin alt 
sin, rialacháin a bhainfidh le comhaltas an choiste.”,

  (d) tríd an bhfo-alt seo a leanas a chur in ionad fho-alt (4):

 “(4) Ceanglófar leis an nós imeachta dá bhforáiltear faoi fho-alt (2)—

  (a) go lorgófar iarratais ó dhaoine cuícháilithe lena gceapadh mar 
ghnáthchomhalta den Bhord,

  (b) go ndéanfar painéal d’iarrthóirí atá oiriúnach lena gceapadh mar 
ghnáthchomhalta a ullmhú, ag féachaint don eolas, don taithí, do 
na cáilíochtaí agus do na tréithe pearsanta is cuí chun a chumasú do 
dhuine feidhmeanna gnáthchomhalta a chomhlíonadh go héifeachtach,

  (c) go ndéanfar ainmneacha na n-iarrthóirí ar an bpainéal, agus na 
cúiseanna go bhfuil na hiarrthóirí sin oiriúnach lena gceapadh, a chur 
in iúl don Aire, agus

  (d) go ndéanfar moladh a chur faoi bhráid an Aire i dtaobh cé acu 
iarrthóir ar an bpainéal ar cheart don Aire é nó í a cheapadh mar 
ghnáthchomhalta.”,

  (e) tríd an bhfo-alt seo a leanas a chur in ionad fho-alt (5):

 “(5) Ach amháin i gcás athcheapachán faoi fho-alt (12) agus faoi réir alt 
104(4) agus alt 108(4), ní cheapfaidh an tAire duine chun bheith ina 
ghnáthchomhalta nó ina gnáthchomhalta seachas duine a bheidh molta de 
réir an nóis imeachta a bheidh bunaithe faoi fho-alt (2).”,

  (f) trí fho-ailt (6) go (8) a scriosadh, agus

  (g) tríd an bhfo-alt seo a leanas a chur in ionad fho-alt (9):

 “(9) Féadfaidh an tAire rialacháin a dhéanamh maidir le haon ní a mheasfaidh 
an tAire is fóirsteanach chun críocha an ailt seo.”.

cd.2 a.7

Cumhacht an Aire chun duine a cheapadh faoi alt 106(1)(e) d’Acht 2000 a chosaint

8. D’ainneoin mír (e) d’alt 106(1) d’Acht 2000 a aisghairm le halt 7(a), féadfaidh an tAire 
leanúint de cheapacháin a dhéanamh faoin mír sin go dtí cibé tráth a dhéanfaidh an tAire 
ceapachán de réir alt 106(1) den Acht sin a chuirtear isteach le halt 7(a).

Cumhacht ghinearálta an leaschathaoirligh feidhmeanna an chathaoirligh a fheidhmiú i 
gcás an oifig a bheith folamh

9. Leasaítear Acht 2000 tríd an alt seo a leanas a chur isteach i ndiaidh alt 107:

“107A. I gcás go mbeidh oifig an chathaoirligh folamh, féadfaidh an 
leaschathaoirleach aon fheidhm de chuid an chathaoirligh a chomhlíonadh.”.

Leasú ar alt 108 d’Acht 2000

10. Leasaítear alt 108 d’Acht 2000—

  (a) i bhfo-alt (1), trí “3 is córam” a chur in ionad “Faoi réir fho-alt (1A)(arna chur 
isteach le halt 41) 3 is córam”,

  (b) trí fho-ailt (1A) go (1D) a scriosadh, agus

  (c) i bhfo-alt (4), tríd an mír seo a leanas a chur in ionad mhír (a):

  “(a) I gcás, mar gheall ar an gcathaoirleach nó gnáthchomhalta a bheith 
breoite, nó ar aon chúis eile, nach mbeidh líon leordhóthanach 
comhaltaí den Bhord ar fáil chun a chumasú don Bhord a 
fheidhmeanna a chomhlíonadh go héifeachtach, féadfaidh an tAire, 
mar bheart eatramhach, duine amháin, nó níos mó ná duine amháin, 
is duine cuícháilithe, i dtuairim an Aire, a cheapadh chun bheith ina 
ghnáthchomhalta nó ina gnáthchomhalta as measc daoine atá, nó a bhí 
tráth, ina státseirbhísigh bhunaithe chun críocha Achtanna Rialaithe 
na Státseirbhíse, 1956 go 2005, ina seirbhísigh phoiblí bhunaithe i 
ngníomhaireachtaí stáit nó ina bhfostaithe de chuid an Bhoird.”.

Leasú ar alt 110 d’Acht 2000

11. Leasaítear alt 110 d’Acht 2000—

  (a) tríd an bhfo-alt seo a leanas a chur in ionad fho-alt (2):

 “(2) I gcás go measfaidh an cathaoirleach, ar scór gearán nó ar shlí eile, go 
bhféadfadh sé gur mhainnigh gnáthchomhalta cód iompair arna ghlacadh 
ag an mBord faoi alt 150 a chomhlíonadh nó go bhféadfadh sé go 
ndearna gnáthchomhalta é féin nó í féin a iompar ar shlí a tharraingeodh 
míchlú ar an mBord nó go bhféadfadh sé gur dhochar an t-iompar sin do 
chomhlíonadh éifeachtach fheidhmeanna uile an Bhoird nó aon fheidhme 
nó feidhmeanna díobh, féadfaidh sé nó sí, dá lánrogha féin—

  (a) a cheangal ar an gcomhalta den Bhord freastal le haghaidh agallaimh 
agus an comhalta a chur faoi agallamh go príobháideach ann, nó

cd.2

  (b) i gcás go measfaidh sé nó sí gur cuí sin a dhéanamh, an ní a imscrúdú 
ar shlí eile,

agus, má mheasann sé nó sí gur cuí sin a dhéanamh, toradh an agallaimh 
nó an imscrúdaithe a thuairisciú don Aire.”,

   agus

  (b) tríd an bhfo-alt seo a leanas a chur isteach i ndiaidh fho-alt (2):

 “(3) I gcás go measfaidh an tAire go bhféadfadh sé go ndearna gnáthchomhalta 
é féin nó í féin a iompar ar shlí a tharraingeodh míchlú ar an mBord nó go 
bhféadfadh sé gur dhochar an t-iompar sin do chomhlíonadh éifeachtach 
fheidhmeanna uile an Bhoird nó aon fheidhme nó feidhmeanna díobh, 
féadfaidh sé nó sí a iarraidh ar an gcathaoirleach—

  (a) agallamh a sheoladh leis an gcomhalta den Bhord go príobháideach, 
nó

  (b) an ní a imscrúdú ar shlí eile,

agus toradh an agallaimh nó an imscrúdaithe a thuairisciú don Aire.”.

Leasú ar alt 111 d’Acht 2000

12. Leasaítear alt 111 d’Acht 2000 trí na fo-ailt seo a leanas a chur isteach i ndiaidh fho-alt 
(7):

 “(8) D’ainneoin aon fhoráil de chuid an Achta seo, féadfaidh cruinniú 
den Bhord Pleanála, lena n-áirítear rannán den bhord, a bheith ann trí 
shaoráidí cianda físchomhdhála nó comhdhála teileafóin a úsáid nó trí aon 
mheán cumarsáide trínar féidir le gach comhalta den bhord agus le daoine 
eile a bheidh ag glacadh páirte i suímh éagsúla cloisteáil agus trínar féidir 
iad a chloisteáil an tráth céanna.

 (9) I bhfo-alt (8), folaíonn ‘cruinniú’ aon chruinniú chun aon bhreith a 
thabhairt i ndáil le haon achomharc, tarchur nó iarratas.”.

Leasú ar alt 179 d’Acht 2000

13. Leasaítear alt 179 d’Acht 2000, i bhfo-alt (1)(a), trí “, seachas forbairt lena mbaineann alt 
179A,” a chur isteach i ndiaidh “forbairt nó aicme forbartha” sa chéad áit a bhfuil sé.

Forbairt tithíochta dílse údaráis áitiúil

14. Leasaítear Acht 2000 tríd an alt seo a leanas a chur isteach i ndiaidh alt 179:

“179A.  (1) Tá feidhm ag an alt seo maidir le forbairt tithíochta—

  (a) a dhéanann údarás áitiúil, nó a dhéantar thar ceann údarás áitiúil, nó a 
dhéantar i gcomhar nó i gcomhpháirtíocht le húdarás áitiúil, de bhun 
conradh arna dhéanamh ag an údarás áitiúil lena mbaineann, cibé acu 
ina cháil mar údarás pleanála nó in aon cháil eile,

cd.2 a.11

  (b) nach ndéanann sárú ábhartha ar an bplean forbartha ná ar an bplean 
limistéir áitiúil don limistéar,

  (c) atá de réir na straitéise atá ar áireamh sa phlean forbartha don limistéar 
de réir alt 94(1),

  (d) nach bhfuil faoi réir ceanglas, de réir na Treorach um Measúnacht 
Tionchair Timpeallachta, le haghaidh measúnacht maidir le héifeachtaí 
na forbartha ar an gcomhshaol,

  (e) nach bhfuil faoi réir ceanglas, de réir na Treorach um Ghnáthóga, le 
haghaidh measúnacht chuí,

  (f) atá ar thalamh—

   (i) ar le húdarás áitiúil nó le hÚdarás Stáit é,

   (ii) atá arna chriosú le haghaidh úsáid chónaithe, agus

   (iii) ag a bhfuil rochtain ar bhonneagar agus saoráidí poiblí, nó ar 
féidir é a nascadh le bonneagar agus saoráidí poiblí, lena n-áirítear 
bóithre agus cosáin, soilsiú poiblí, siltean séaraigh bhréin, siltean 
uisce dromchla agus soláthar uisce, a bhfuil gá leo chun teaghaisí 
a fhorbairt agus ag a bhfuil acmhainn seirbhíse leordhóthanach le 
haghaidh forbairt den sórt sin,

   agus

  (g) a bheidh tosaithe an 31 Nollaig 2024 nó roimhe.

 (2) Sula dtosófar forbairt lena mbaineann an t-alt seo, déanfaidh 
príomhfheidhmeannach an údaráis áitiúil faisnéis a thabhairt do 
chomhaltaí an údaráis áitiúil i ndáil leis an bhforbairt agus déanfaidh sé 
nó sí doiciméid, sonraí nó pleananna is iomchuí maidir leis an bhforbairt a 
sholáthar do na comhaltaí.

 (3) Féadfaidh an tAire rialacháin a dhéanamh lena ndéanfar foráil maidir le 
haon cheann nó le gach ceann de na nithe seo a leanas maidir le forbairt 
lena mbaineann an t-alt seo:

  (a) an t-údarás áitiúil do thabhairt fógra poiblí maidir leis an bhforbairt;

  (b) údarás áitiúil d’fhoilsiú aon fhógra sonraithe maidir leis an bhforbairt;

  (c) doiciméid, sonraí, pleananna nó faisnéis eile i ndáil leis an bhforbairt a 
chur ar fáil lena n-iniúchadh, lena n-áirítear ag daoine den phobal;

  (d) an t-údarás áitiúil do thabhairt fógra maidir leis an bhforbairt sin do 
cibé comhlachtaí a fhorordóidh an tAire;

  (e) sonraí i dtaobh na forbartha a thaifeadadh sa chlár;

cd.2 a.14

  (f) nósanna imeachta chun cinneadh a dhéanamh, trí scrúdú ar bhonn cáis 
ar chás nó faoi threoir tairseacha forordaithe nó critéir fhorordaithe, 
i dtaobh an forbairt í an fhorbairt ar cheart í a chur, de réir na 
Treorach um Measúnacht Tionchair Timpeallachta, faoi réir ceanglas 
le haghaidh measúnacht maidir le héifeachtaí na forbartha ar an 
gcomhshaol, an fhaisnéis a bheidh le soláthar chun críoch cinnidh 
den sórt sin, an bonn ar a mbeidh cinneadh den sórt sin le déanamh, 
an tréimhse ama chun cinneadh den sórt sin a dhéanamh, a mbeidh i 
gcinneadh den sórt sin, agus cinneadh den sórt sin a chur ar fáil don 
phobal;

  (g) nósanna imeachta chun cinneadh a dhéanamh i dtaobh an forbairt í an 
fhorbairt ar cheart í a chur, de réir na Treorach um Ghnáthóga, faoi 
réir measúnacht chuí;

  (h) ceanglas go ndéanfaidh údaráis áitiúla faisnéis a sholáthar don Aire 
maidir le forbairtí a mbeidh fógra tugtha maidir leo, a bheidh tosaithe, 
agus a bheidh críochnaithe, an cineál faisnéise a bheidh le soláthar 
agus a mhinice a bheidh faisnéis den sórt sin le soláthar.

 (4) Ní bheidh feidhm ag ailt 138, 139 ná 140 den Acht Rialtais Áitiúil, 2001 
maidir le forbairt lena mbaineann an t-alt seo.

 (5) San alt seo—

folaíonn ‘forbairt tithíochta’—

  (a) teach nó tithe a fhoirgniú nó a thógáil,

  (b) bóthar nua a fhoirgniú nó bóthar atá ann cheana a leathnú nó a 
athailíniú, chun fónamh do thithe dá dtagraítear i mír (a),

  (c) stáisiúin chaidéil, oibreacha cóireála, umair choinneála nó saoráidí 
éalaithe le haghaidh dramhuisce nó uisce báistí a fhoirgniú nó a 
thógáil, chun fónamh do thithe dá dtagraítear i mír (a),

  (d) séaraigh, príomhphíopaí, píopaí nó trealamh eile a leagan faoi 
thalamh,

  (e) spásanna oscailte, saoráidí agus taitneamhachtaí áineasa agus pobail 
agus oibreacha tírdhreachaithe a sholáthar chun fónamh do thithe dá 
dtagraítear i mír (a), agus

  (f) carrchlóis, ionaid charrloctha, séaraigh uisce dromchla agus obair 
faoisimh tuile, agus bonneagar coimhdeach, a sholáthar chun fónamh 
do thithe dá dtagraítear i mír (a);

ciallaíonn ‘Údarás Stáit’ aon cheann díobh seo a leanas:

  (a) Aire den Rialtas;

  (b) Bord Oideachais agus Oiliúna arna bhunú faoin Acht um Boird 
Oideachais agus Oiliúna, 2013;

cd.2 a.14

  (c) an tSeirbhís Chúirteanna;

  (d) an Ghníomhaireacht Forbartha don Mhol Digiteach;

  (e) Institiúid Ard-Léinn Bhaile Átha Cliath;

  (f) Fiontraíocht Éireann;

  (g) an Ghníomhaireacht um Chaomhnú Comhshaoil;

  (h) an Garda Síochána;

  (i) Feidhmeannacht na Seirbhíse Sláinte;

  (j) an Ghníomhaireacht um Thithíocht agus Pobail Inbhuanaithe;

  (k) an Ghníomhaireacht Forbartha Tionscail (Éire);

  (l) Institiúid Teicneolaíochta is coláiste de réir bhrí alt 2 d’Acht na 
gColáistí Teicniúla Réigiúnacha, 1992;

  (m) an Foras Riaracháin;

  (n) Seirbhís Phríosúin na Roinne Dlí agus Cirt a bhfuil de chúram uirthi 
príosúin a bhainistiú;

  (o) an Bord um Chúnamh Dlíthiúil;

  (p) Foras na Mara;

  (q) an Chartlann Náisiúnta;

  (r) Campas Coinneála Leanaí Bhaile an Oibricigh;

  (s) Coimisinéirí na nOibreacha Poiblí in Éirinn;

  (t) Suirbhéireacht Ordanáis Éireann;

  (u) Spórt Éireann;

  (v) an tSaotharlann Stáit;

  (w) Teagasc - an tÚdarás Forbartha Talmhaíochta agus Bia;

  (x) ollscoil teicneolaíochta arna bunú de bhua ordú faoi alt 36 d’Acht na 
nOllscoileanna Teicneolaíochta, 2018;

  (y) an tSeirbhís Oideachais Leanúnaigh agus Scileanna.”.

cd.2 a.14

CUID 3

leasú aR an acht imeall tRágha, 1933

Míniú (Cuid 3)

15. Sa Chuid seo, ciallaíonn “Acht 1933” an tAcht Imeall Trágha, 1933.

Leasú ar alt 1 d’Acht 1933

16. Leasaítear alt 1 d’Acht 1933 tríd an míniú seo a leanas a chur isteach i ndiaidh an mhínithe 
ar “Acht 2005”:

 “ciallaíonn ‘Acht 2022’ an tAcht um Pleanáil agus Forbairt agus um Imeall 
Trá (Leasú), 2022;”.

Fo-ithir faoi bhun an imill trá agus colún uisce os cionn an imill trá

17. Leasaítear Acht 1933 tríd an alt seo a leanas a chur isteach i ndiaidh alt 1A:

“1AA.  Measfar go bhfolaíonn an abairt ‘imeall trágha’, a mhínítear in alt 1, agus 
measfar gur fholaigh sí riamh, an fho-ithir faoi bhun an ghrinnill agus na 
trágha, agus an colún uisce os cionn an ghrinnill agus na trágha, dá dtagraítear 
sa mhíniú sin.”.

Forálacha a bhaineann le léasanna, ceadúnais, etc., áirithe eile

18. Leasaítear Acht 1933 tríd an alt seo a leanas a chur isteach i ndiaidh alt 3A:

“3AA.  (1) I gcás go mbeidh léas, ceadúnas nó toiliú deonaithe ag an Aire cuí roimh 
Chuid 3 d’Acht 2022 a rith, ar léas, ceadúnas nó toiliú é a bhaineann le 
limistéar, nó a bhfuil limistéar ar áireamh ann, nárbh imeall trá é murach 
alt 1AA, beidh éifeacht leis an léas, leis an gceadúnas nó leis an toiliú 
(lena n-áirítear aon téarmaí agus coinníollacha) faoi réir an mhínithe ar 
imeall trágha (arna leasú le halt 17 d’Acht 2022) in alt 1 den Acht seo.

 (2) I gcás—

  (a) go raibh aon bhearta déanta ag an Aire cuí roimh Chuid 3 d’Acht 2022 
a rith, agus

  (b) go mbaineann na bearta sin go hiomlán nó go páirteach le limistéar 
nach mbeadh, murach alt 1AA den Acht seo, ina chuid den imeall trá,

ansin beidh éifeacht leis na bearta sin, agus measfar go raibh éifeacht leo 
riamh, faoi threoir an mhínithe ar ‘imeall trágha’ (arna leasú le halt 17 
d’Acht 2022) in alt 1 den Acht seo.

 (3) Más rud é, mar gheall ar aon fhoráil de chuid fho-alt (1) nó (2) den alt seo, 
go mbeadh an fhoráil sin ar neamhréir le cearta bunreachtúla aon duine, 
ansin beidh an fhoráil sin faoi réir cibé teorannuithe is gá chun a áirithiú 

nach mbeidh sí ar neamhréir leo amhlaidh ach beidh lánfheidhm aici agus 
lánéifeacht léi thairis sin.”.

Forálacha a bhaineann le hiarratais áirithe eile ar léas, ar cheadúnas nó ar thoiliú

19. Leasaítear Acht 1933 tríd an alt seo a leanas a chur isteach i ndiaidh alt 3B:

“3BA.  (1) I gcás, roimh Chuid 3 d’Acht 2022 a rith—

  (a) go ndearnadh iarratas chuig an Aire cuí ar léas, ar cheadúnas nó ar 
thoiliú,

  (b) go mbaineann an t-iarratas sin le limistéar, nó go mbeidh limistéar ar 
áireamh ann, nárbh imeall trá é murach alt 1AA, agus

  (c) nach mbeidh an t-iarratas arna chinneadh go críochnaitheach roimh 
Chuid 3 d’Acht 2022 a rith,

ansin, le linn an t-iarratas a chinneadh, féadfar an míniú ar imeall trágha 
(arna leasú le halt 17 d’Acht 2022) in alt 1 den Acht seo a chur i gcuntas.

 (2) Más rud é, mar gheall ar aon fhoráil de chuid fho-alt (1) den alt seo, go 
mbeadh an fhoráil sin ar neamhréir le cearta bunreachtúla aon duine, 
ansin beidh an fhoráil sin faoi réir cibé teorannuithe is gá chun a áirithiú 
nach mbeidh sí ar neamhréir leo amhlaidh ach beidh lánfheidhm aici agus 
lánéifeacht léi thairis sin.”.

Forálacha a bhaineann le ceadúnais dobharshaothraithe áirithe eile

20. Leasaítear Acht 1933 tríd an alt seo a leanas a chur isteach i ndiaidh alt 3C:

“3CA.  (1) Maidir le ceadúnas imeall trá, i gcás gur measadh—

  (a) le halt 75 den Acht Iascaigh (Leasú), 1997, nó

  (b) le halt 3 den Acht Iascaigh agus Imeall Trá (Leasú), 1998,

gur ceadúnas dobharshaothraithe é agus go mbaineann an ceadúnas imeall 
trá sin le limistéar, nó go mbeidh limistéar ar áireamh ann, nárbh imeall 
trá é murach alt 1AA den Acht seo, ansin beidh éifeacht leis an gceadúnas 
dobharshaothraithe, agus measfar go raibh éifeacht leis riamh, faoi threoir 
an mhínithe ar ‘imeall trágha’ (arna leasú le halt 17 d’Acht 2022) in alt 1 
den Acht seo.

 (2) I gcás, roimh Chuid 3 d’Acht 2022 a rith—

  (a) gur deonaíodh ceadúnas imeall trá a bhaineann go hiomlán nó go 
páirteach le críocha dobharshaothraithe, agus

  (b) gur deonaíodh ceadúnas dobharshaothraithe i leith na gcríoch 
dobharshaothraithe sin agus go mbaineann na críocha sin le limistéar, 
nó go bhfuil limistéar ar áireamh iontu, nárbh imeall trá é, go hiomlán 
nó go páirteach, murach alt 1AA den Acht seo,

cd.3 a.18

ansin beidh éifeacht leis an gceadúnas dobharshaothraithe, agus measfar 
go raibh éifeacht leis riamh, faoi threoir an mhínithe ar ‘imeall trágha’ 
(arna leasú le halt 17 d’Acht 2022) in alt 1 den Acht seo.

 (3) Más rud é, mar gheall ar aon fhoráil de chuid fho-alt (1) nó (2) den alt seo, 
go mbeadh an fhoráil sin ar neamhréir le cearta bunreachtúla aon duine, 
ansin beidh an fhoráil sin faoi réir cibé teorannuithe is gá chun a áirithiú 
nach mbeidh sí ar neamhréir leo amhlaidh ach beidh lánfheidhm aici agus 
lánéifeacht léi thairis sin.”.

Forálacha i leith imeachtaí cúirte áirithe eile

21. Leasaítear Acht 1933 tríd an alt seo a leanas a chur isteach i ndiaidh alt 16A:

“16B.  (1) I gcás, roimh Chuid 3 d’Acht 2022 a rith, go ndearna cúirt cinneadh i 
dtaobh cibé acu is imeall trá limistéar nó nach ea, ansin, ní dhéanfar difear 
don chinneadh sin faoi threoir alt 1AA den Acht seo.

 (2) I gcás go mbeifear tar éis cur i gcoinne bailíocht aon léasa, ceadúnais nó 
toilithe lena mbaineann alt 3AA(1) den Acht seo in imeachtaí cúirte a 
tionscnaíodh roimh an 9 Samhain 2022 faoi threoir an limistéir ar ina leith 
a deonaíodh é, ansin ní bheidh feidhm ag an alt sin 3AA(1) maidir leis an 
léas sin, maidir leis an gceadúnas sin nó maidir leis an toiliú sin.”.

cd.3 a.20

